
sosialurin 584

24. mai eru 90 ár liðin, síðani 
fyrsti Sosialurin kom út. Í hesari 
greinarøð leita vit aftur til gomul 

bløð og finna fram ymiskt 
áhugavert tilfar

1982:

Trýsta á 
knøttin 
til fyrstu 
vindmyll­
urnar
Sosialurin skriv­
aði soleiðis 4. 
mars 1982:

»Nú leygardagin fer bygdar­
ráðsformaðurin í Hesti, Jo­
han Wang Niclasen at trýsta 
á ein týdningarmiklan knøtt 
– knøttin, ið skal fáa fyrstu 
føroyskt framleiddu el-vind­
mylluna at mala og gjøgnum 
SEV-netið veita el-orku til heim 
og virkir í Føroyum.

Tað verður annars stjórin 
fyri P/F Riisager elvindmyllur, 
Birgir Enni, sum skal handa 
mylluna til Hests Kommunu, 
ið hevur keypt hesa fyrstu 
vindmylluna.

Myllan er framleidd á verk­
staðnum hjá J. K. Joensen í 
Miðvági. Í løtuni eru teir á 
verkstaðnum í ferð við at gera 
fleiri vindmyllur.

Í sambandi við handanina 
av hesi fyrstu vindmylluni 
verður skipað fyri hátíðarhaldi 
í Vágum leygardagin, har inn­
boðin m. a. hava høvi at síggja 
framleiðsluna av vindmyllum 
á verksmiðjuni í Miðvági.«

SOSIALURIN 2001

Sosialurin skrivaði soleiðis 14. 
juli í 2001:

»Sovereign Explorer ligg­
ur á føroyska landgrunninum, 130 
km í ein landsynning úr Føroyum.

At oljuævintýrið er byrjað, gekk 
sjón fyri søgn hjá Anfinni Kalls­
berg, løgmanni, Eyðuni Elttør, 
landsstýrismanni í oljumálum og 
øllum hinum í fylgi teirra, tá vitjað 
varð umborð á oljupallinum, Sover­
eign Explorer, hósdagin.

Sovereign Explorer er tann 
fyrsti oljupallurin, sum setir borin 
í føroyskum undirgrundina. Tað 
ger hann fyri Statoil-samtakið, ið 
umframt Statoil við 35% eisini er 
umboðað av Phillips Petroleum við 
30%, Enterprise við 20% og Veba 
við 15%.

Fyrsta almenna ferðalagið, sum 
vitjar oljupall í føroyskum øki, fór 
av flogvøllinum í Vágum seinna­
partin hósdagin. Á odda fyri ferð­
alagnum stóðu Anfinn Kallsberg, 
løgmaður og Eyðun Elttør, lands­
stýrismaður í oljumálum. Afturat 
teimum vóru eisini m. a. Richard 
Hubbert, varastjóri í Statoil, Her­
álvur Joensen, aðalstjóri í oljumála­
stýrinum, Rúni M. Hansen, stjóri á 
Statoildeildini í Havn og umboð 
fyri føroyskar fjølmiðlar.

Sovereign Explorer, ella »Sovex«, 
sum tey nevna hann í stytting, ligg­
ur nærindis bretska markinum, 69 
sjómíl úr Akrabergi – ella 180 km úr 
Havn.

Tað er Atlantsflog, saman við 
bretska felagnum, Bristow, sum 
stendur fyri øllum flutningi út á 
oljupallar í føroyskum sjógvi. Til 
endamálið eru tvær stórar tyrlur, 
sum taka 18 ferðafólk.

Trygdarkrøvini eru sera strong, 
so alt ferðalagið hjá løgmanni og 
oljuráðharra Føroya skuldi fyrst á 
eitt trygdarsekið, ið terminalinum, 

ið settur er upp í skúrum á flog­
vøllinum í Vágum. Umframt at fáa 
at vita, hvussu vit skulu bera okk­
um at í eini neyðstøðu, skuldu øll 
í lívdraktir, tí tað krevst á hesum 
ferðum.

Tað gekk lætt bæði hjá løgmanni 
og Eyðuni Elttør at sleppa í trongu 
og strømmu draktirnar, og tað var 
týðuligt at merkja, at hesir menn 
hava ferðast á oljupallum fyrr.

Tíðindafólkini, ið fyri fyrstu ferð 
royndu hetta, høvdu størri trupul­
leikar at smoyggja seg gjøgnum 
trongu gummiholini á draktunum.

Ferðin við tyrluni suður á »So­
vex« tók slakan tíma, og flogskip­
arin eftirlíkaði myndafólkunum at 

sveima kring pallin, so sjónvarp og 
bløð við hesum kunnu vísa Føroya 
fólki søguligu myndirnar av palli­
num, sum fyrstur borar í føroysku 
undirgrundina, sum kanska hevur 
stórt oljuríkidømi við sær.

Teir hava havt borin 941 metrar 
niðri á botni undir boripallinum, 
men tá føroyska ferðalagið vitjaði, 
varð ikki borað. Onkrir trupulleikar 
við at fáa fest borin á botni vóru, so 
bíða varð eftir betri veðri.

Hóast veðrið onkuntíð man 
verða verri í føroyskum sjógvi, 
so var hann strúkur í vindi upp í 
hvassan vind hósdagin og aldan 
var 4-5 metrar.

Hjá Statoil siga teir, at møgu­

leikin fyri at f inna olju hesaferð 
er 30%. Og í oljuleitingarhøpi sigst 
hetta vera nógv. Útreiðslurnar í 
sambandi við hesa leitingina eru 
um 200 milliónir krónur.

Men hví brúka 200 milliónir til 
nakað, sum er so óvist?

– Tað er júst tí, at vit hava brúkt 
so nógvar pengar, at vit vita, at 
møguleikin at finna olju er 30% 
sigur varastjórin í Statoil, Richard 
Hubbert.

Leitingin hjá Statoil er mett at 
taka 78 dagar frá 2. juli. T. v. s., at 
úrslitið skal liggja greitt sunnu­
dagin 16. september, um alt gongur 
sum ætlað.

Nú er spónurin 
settur í...
Fyrsti oljuboripallurin stendur nú á føroyskum øki, og um tveir 
mánaðir vita vit, um olja er í føroysku undirgrundini

Umsíðir stendur fyrsti oljuboripallurin í føroyskum sjóøki. Sovereign Explorer liggur 69 fjórðingar í ein landsynning 
úr Akrabergi. 941 metrar undir pallinum fæst um tveir mánaðir at vita, at olja er í føroysku undirgrundini

Fyrsti Sosialurin, sum varð prentaður á nýggju prentsmiðjuni hjá Sosialinum á Argjum, var prentaður 6. mars í 1982. Her síggjast føðingarnar í tí blaðnum...


